


Myfyriwr wedi'i anafu
Beth ydych chi'n ei feddwl am rywun sy'n esgus helpu rhywun mewn angen, ond yn dwyn ganddyn nhw yn lle hynny? Mae barn y cyhoedd wedi bod yn feirniadol iawn tuag at y ddau ddyn gafodd eu dal ar gamera yn ymddangos fel eu bod nhw'n dwyn gan Ashraf Rossli, myfyriwr gafodd ei anafu'n ddrwg yn y terfysgoedd ym mis Awst 2011. 
Gan ddewis o blith y pedwar gweithgaredd ystafell ddosbarth hyn, ewch y tu hwnt i fynegi ffieidd-dod a chondemniad ac archwiliwch ddyngarwch, gonestrwydd a helpu.
 
1. Trosedd ar gamera
Eglurwch i'r disgyblion eu bod nhw ar fin gwylio clip fideo. Efallai y byddan nhw wedi ei weld o'r blaen. Digwyddodd y digwyddiad yn ystod terfysgoedd Awst 2011 yn Llundain ac mae wedi'i wylio bron i chwe miliwn o weithiau ar YouTube. 
Dangoswch y fideo. http://www.youtube.com/watch?feature=player_embedded&v=uJTLz4WNeKI

Gallwn ni rannu'r fideo'n dri chyfnod:
1. Mae un dyn yn annog dyn sydd wedi'i anafu, myfyriwr, i sefyll a cherdded rhai camau. 
2. Mae dyn arall yn cyrraedd, yn agor sip sach deithio'r myfyriwr ac yn tynnu rhywbeth allan ohoni. 
3. Mae pawb arall yn symud ymlaen, gan adael y myfyriwr sydd wedi'i anafu ar ei ben ei hun.
Gofynnwch i'r disgyblion, gan weithio mewn parau neu mewn grwpiau, grynhoi eu hymateb i beth maen nhw'n ei weld. Efallai y gallai'r cyfnodau uchod eu helpu nhw i roi trefn ar wahanol ymatebion. 
Rhannwch y cyfraniadau. Trafodwch pam rydym ni'n ymateb fel hyn. 
Gofynnwch i’r disgyblion beth maen nhw'n ei wybod am gefndir y digwyddiad a beth sydd wedi digwydd ers hynny. Defnyddiwch y crynodeb canlynol i lenwi’r bylchau yn eu gwybodaeth. Hybwch drafodaeth drwy ddefnyddio'r cwestiynau mewn teip italig ar ôl pob eitem.
· Roedd y myfyriwr yn eistedd ar y pafin ac yn gwaedu ar ôl i rywun ei daro i'r llawr, ei daro eto a dwyn ei feic. Roedd ei ên wedi'i thorri. Pa fath o help oedd ei angen arno? 
· Mae'r ddau ddyn sy'n edrych ym mag y myfyriwr wedi cael eu herlyn. Cafwyd nhw'n euog o ladrad ac anhrefn treisgar ac maen nhw'n aros am ddedfryd hir o garchar. Pa ran chwaraeodd y fideo yn y gollfarn? Os na fyddai'r lluniau hyn yn bodoli, beth allai fod wedi digwydd? 
· Mae'r cyfryngau wedi condemnio ymddygiad y troseddwyr, gan eu galw nhw'n llabystiaid oedd yn esgus helpu. Ydy'r rhan fwyaf o bobl yn teimlo'r ffieidd-dod hwn? Pam? 
· Mae'r myfyriwr, Ashraf Rossli, wedi dweud nad yw'n flin am beth ddigwyddodd. Mae ei ên wedi gwella nawr ac mae'n barod i symud ymlaen â'i fywyd. Ydy'r ymateb hwn yn anarferol neu i'w ddisgwyl? Fyddech chi’n teimlo'r un fath yn bersonol?
Diweddwch drwy ddyfynnu sylwadau Ashraf mewn cynhadledd ddiweddar i'r wasg: "Mae pobl yn gwneud camgymeriadau, felly maddeuwch iddyn nhw."
Dyma fersiwn mwy llawn o’r hyn ddywedodd Ashraf:
"Pan ydych chi'n gwneud rhai camgymeriadau, mae'n well cael eich cosbi, ond hoffwn i bobl faddau iddyn nhw oherwydd os rhowch chi eich hun yn y sefyllfa yna, fyddech chi ddim eisiau cael eich barnu am yr un camgymeriad am weddill eich bywyd. Mae pobl yn gwneud camgymeriadau, felly maddeuwch iddyn nhw."
Ydy'r digwyddiad hwn yn rhoi unrhyw ddealltwriaeth o ystyr dyngarwch i'r disgyblion? Ydyn nhw'n gallu mynegi eu teimladau?
 
2. Ymyriad
Dychmygwch eich bod chi ar y pafin yn gwylio'r digwyddiad yn y fideo. Beth fyddech chi wedi'i wneud? Archwiliwch yr opsiynau ar gyfer ymyrryd, ac aseswch y risgiau.
Pleidleisiwch ymysg y grŵp. Pwy fyddai’n:
· Gwneud dim byd ac osgoi trafferth. 
· Aros i'r grŵp symud i ffwrdd, wedyn ceisio helpu'r myfyriwr sydd wedi'i anafu. 
· Camu i mewn yn syth i amddiffyn eiddo'r myfyriwr a dweud wrth y grŵp am symud i ffwrdd.
Ar ôl trafodaeth fer, rhannwch yn barau neu'n grwpiau bach i drafod pob dewis. Y dasg yw cytuno:
· Beth yw canlyniad gorau pob opsiwn a beth yw'r peth gwaethaf sy'n debygol o ddigwydd? 
· Pa mor debygol ydy hi y bydd y canlyniad gorau neu waethaf yn digwydd?
Casglwch y syniadau at ei gilydd a nodi lle mae'r disgyblion yn cytuno neu'n anghytuno. Ydy'r disgyblion yn gallu gweld rhesymau am unrhyw anghytuno? Ydy'r anghytuno'n digwydd oherwydd gwahanol brofiadau personol, gwahanol asesiadau o risg, neu wahanol agweddau at helpu pobl eraill?
Ar ddiwedd y sesiwn, cynhaliwch bleidlais arall. Pwy sydd wedi newid ei feddwl ar ôl y drafodaeth a pham? Dywedwch nad yw newid eich meddwl yn beth drwg.
 
3. Tric a thwyll
Yn gyffredinol, roedd y cyfryngau'n feirniadol tuag at y dynion am ymddangos i helpu Ashraf Rossli oedd wedi'i anafu, ac yna ddwyn ganddo.
Trafodwch y tor-ymddiriedaeth sy'n gysylltiedig ag esgus gwneud rhywbeth da ond gwneud niwed mewn gwirionedd. Beth sy'n digwydd os ydych chi'n credu bod rhywun yn ceisio eich helpu chi ond ei fod yn eich twyllo chi mewn gwirionedd? Siaradwch am sut gallech chi ostwng eich amddiffynfeydd a dod yn darged neu ddioddefwr haws. 
Er enghraifft, trafodwch:
· Lleidr sy'n ymddangos ei fod yn eich helpu chi, efallai drwy bwyntio at arian gallech chi fod wedi'i ollwng, ond sydd mewn gwirionedd yn dwyn eich waled neu bwrs. 
· Byrgler tynnu sylw sy'n ymddangos ei fod yn gwneud ffrindiau â rhywun oedrannus yn eu cartref, ond sy'n dwyn ganddyn nhw. 
· Grŵp arfog sy'n defnyddio ambiwlans mewn rhyfel gan esgus helpu pobl wedi'u hanafu, ond er mwyn symud arfau mewn gwirionedd. 
· Grŵp arfog yn ystod rhyfel sy'n perswadio sifiliaid ac ymladdwyr sydd wedi ildio i grwpio gyda'i gilydd i gael eu harwain i fan diogel, ond yna'n eu lladd nhw. 
Ar gyfer gweithgaredd y tu allan i'r dosbarth, gofynnwch i'r disgyblion gasglu sampl o safbwyntiau ffrindiau a theulu. Ydy pobl yn credu bod cam-drin ymddiriedaeth yn gwneud rhai troseddau'n waeth? Meddyliwch am enghreifftiau eraill o dwyll a'u rhannu nhw.
 
4. Cymorth cyntaf sy'n helpu
Meddyliwch eto am ddechrau'r clip fideo. Faint mor ddefnyddiol oedd yr help gafodd ei roi i Ashraf wrth iddo eistedd ar y llawr?
Gofynnwch i'r disgyblion feddwl beth fydden nhw'n hoff o'i gael pe bai rhywun wedi ymosod arnyn nhw'n dreisgar, eu taro i'r llawr, torri eu gên a'u gadael yn syfrdan ac yn gwaedu.
Fyddai hi’n dda cael eich helpu i sefyll a'ch annog i gerdded? Fyddai'n well gennych chi rywbeth arall?
· Gwnewch restr o’r pethau hoffech chi iddyn nhw ddigwydd. 
· Defnyddiwch rywun sydd wedi cael hyfforddiant cymorth cyntaf, llyfrgelloedd neu'r rhyngrwyd i gymharu'r rhestr â phethau sy'n cael eu hargymell. Yna mireiniwch y rhestr. 
Faint o’r pethau ar y rhestr mae'r disgyblion yn gallu eu gwneud? Fydden nhw'n eu gwneud nhw pe baen nhw'n gweld rhywun wedi'i anafu fel yna? Os oes rhywbeth ar y rhestr y bydden nhw'n hoffi gallu ei wneud, ond nad ydyn nhw'n siŵr amdano, gofynnwch beth yw'r rhwystr – diffyg sgìl, gwybodaeth neu hyder er enghraifft. Yna trafodwch sut i gael gwared ar y rhwystr hwnnw.
 
Clodrestr
Cafodd yr adnodd addysgu "Myfyriwr wedi'i anafu" ei ysgrifennu gan PJ White a'i gynhyrchu ym mis Mawrth 2012. Fideo YouTube gwreiddiol gan ReaderDriver. 

